
Die storie van die berg // Matt. 5 Bergrede agtergrond:

Ek het ŉ besondere liefde vir berge.
Daarom is ek baie dankbaar vir die feit dat ons hier op die koppie mag woon en die rante rondom Windhoek kan sien.
Ek hou van die groot prentjie wat dit my gee, dit help om perspektief te kry veral wanneer dit voel of dinge mens bietjie oorweldig.

Vanoggend begin ons met ŉ reeks uit Matteus en die baie bekende preke op die berg van Jesus.
Kom ons lees uit die evangelie volgens Matteus 4:23 – Matteus 5:2.
Twee belangrike sake vir nou: Jesus verkondig dat die Koninkryk van die hemel naby is, en hier is baie mense wat Hom begin volg, mense met uiteenlopende herkoms en omstandighede.

Die plek op die berg wat Jesus kies om hierdie lewens veranderende boodskap te bring moet ook nie by ons verbygaan nie.
Wanneer die dissipels en die volk later daaroor sou nadink, sou dit ook nie by hulle verbygaan nie.
Kom ons kyk dan vinnig na die geskiedenis van God se ontmoetings met sy volk op berge, en dan uit spesifieke gedeeltes oor die besondere betekenis van hierdie ontmoeting in Matteus.

Die storie van die berge
Van die begin van God en die mens se verhouding hoor ons gereeld in die Woord van ontmoetings tussen God en sy kinders op of by berge.
Noag en sy gesin begin ŉ nuwe lewe as die Ark op die berg Ararat tot rus kom.
	God maak ŉ verbond met Noag en offers word gebring.

Die Here gee aan sy kind Abraham die opdrag om sy enigste seun Isak te neem en hom op die berg Moria aan God te offer.
Abraham se geloof word getoets, en hy kry eintlik sy seun uit die dood uit terug as God ŉ ram as plaasvervanger in Isak se plek gee.
God maak Homself op ŉ dieper manier aan Abraham bekend en bevestig weer sy verbond met Hom wat die verhouding versterk.

Moses het ŉ ontmoeting met God in die berge van Horeb as daar ŉ bos is wat nie wil uitbrand nie en hy sy opdrag kry om die Israeliete te gaan uitlei.
Tydens die uittog uit Egipte, lei die God vir Moses en die volk na hierdie selfde berg deur die wolk- en vuurkolom.
Daar ontmoet die volk vir God terwyl daar vuur, donker wolke en weerlig is saam met God se stem.
Niemand mag op die berg kom behalwe Moses nie, en ten spyte van die volk se ongehoorsaamheid terwyl Moses weg is, openbaar God tog sy wil aan die volk deur die 10 gebooie te gee.
God wys iets meer van Homself, Hy maak sy wil bekend, en bevestig dat Hy verwag dat sy volk gehoorsaam sal wees aan sy wil.

Van die Berg Nebo af wys God vir Moses die beloofde land waar hy self nooit sal ingaan nie.
Tog word hy in die hemel opgeneem omdat sy verhouding met God tot ŉ beter beloofde land, ŉ tuiste by God gelei het.

Die profeet Elia word op die berg Karmel gebruik om te demonstreer dat daar net een God is as hy die Baälprofete verslaan.
En as Elia later in sy roeping as profeet twyfel, word hy deur die Gees na die einste berg Horeb gelei waar God aan Moses verskyn het, en openbaar Hom aan Elia in die stilte.

Geliefdes, daar is nog ander geleenthede in die Ou Testament waar God sy kinders op ŉ berg ontmoet.
Wat egter elke keer uitstaan is dat God die inisiatief neem, dat Hy iets meer van Homself vir sy kinders leer, dat dit dikwels ŉ vorm van redding inhou, ŉ bevestiging van beloftes en ŉ verwagting dat lewens nuut sal wees.

Baie van die volke rondom Israel het geglo dat berge die plek is waar die sogenaamde gode en die aarde mekaar ontmoet.
Hulle het egter verval in afgodery en in vrees gelewe vir hierdie gode se inmeng in hul lewens.
God het deur sy ontmoetings vir Israel ŉ nuwe pad gewys.
Hy wys Homself as ŉ God wat sy skepsels wil ontmoet, maar ook as ŉ regverdige regter wat gehoorsaamheid eis.

Ek wil graag twee gedeeltes gebruik om ons te help verstaan hoe God se ontmoetinge met sy volk by berge in die Ou Testament, ons help om te verstaan as Jesus sy dissipels en ook ander op berge ontmoet, soos hier in Matteus 5.

Eers uit die profeet Jesaja 2: 2-5. Lees. >>KLIK<< x 5

Die eerste ding wat ons moet besef, is dat hier van ŉ geestelike berg gepraat word.
God het die patroon van fisiese bergontmoetings gevestig, sodat sy volk dieper moet dink.
Wat ons hier hoor, is dat die berg van die Here sal uitstaan bo alle ander, m.a.w. ook bo dié waar valse gode aanbid word.
	Die huis van die Here op hierdie berg is ŉ simbool van sy Koninkryk! (NB)
		So ŉ tyd is nog op pad.
Hoe gaan ons weet dat dit daar is?
Nasies en volke gaan na die geestelike berg van die Here kom.
Hulle gaan na sy Koninkryk kom soek met ŉ begeerte om te leer wat sy wil is sodat hulle lewens kan verander.
Dis net hierdie God wat homself werklik openbaar, daar is ŉ patroon om te volg!
Hierdie God oordeel, en tree as Regter op! (klink dit bekend?)
Hy bring ŉ nuwe manier van lewe – nie een van oorlewing deur oorlog nie, maar lewe deur vrede.	
En in vers 5 kom dan die sterk oproep en bevel: Kom, volk van Jakob, laat ons lewe in die lig wat van die Here af kom.
Met ander woorde, ons moet self so lewe, sodat die nasies kan kom na waar die lig is!

>>KLIK<<
Net ŉ voorsmakie hieroor uit Matteus 5:14,16:
“Julle is die lig vir die wêreld. ŉ Stad wat op ŉ berg lê, kan nie weggesteek word nie.....
16 Laat julle lig so voor die mense skyn dat hulle julle goeie werke kan sien en julle Vader wat in die hemel is, verheerlik.”
>>KLIK<<

Wat gaan Jesus vir sy dissipels en mense van alle nasies hier op die berg by die see van Galilea leer?
Jy kan seker wees dat hemel en aarde hier gaan ontmoet wanneer die Seun van God die Vader mense leer hoe om hul geloof prakties uit te leef.


Die tweede gedeelte is in die Nuwe Testament uit die brief aan die Hebreërs 12:18-25.
>>KLIK<< x 4
Kan julle hoor dat die skrywer hier dit ook duidelik maak dat Israel destyds by ŉ fisiese berg was toe hulle die Here ontmoet het, anders as sy lesers en ek en jy vandag.
By hulle fisiese berg was daar vuur, donderwolke, duisternis, stormwind, trompetgeskal en geklank van woorde.
En wat was die volk se reaksie toe God hulle wil ontmoet?
‘Nee ons kan nie, God se woorde is te heilig, dis te reguit, dit ontbloot ons, dit skeur deur ons.’
Hulle was fisies gekonfronteer met God se heiligheid.
Maar nou dat Jesus gekom het? Nou het julle by ŉ geestelike berg gekom.
God ontmoet julle ook, ja hemel en aarde het ontmoet, en die hemelse Jerusalem met sy miljoene engele en die vergadering van elkeen wat God na Hom toe trek, is teken van sy Koninkryk wat gekom het.
Julle staan ook voor hierdie enigste God wat as regter kan optree, maar julle het Jesus as Middelaar van ŉ nuwe verbond!
En vers 25 bevestig, luister na sy woorde, gaan leef soos Hy sê.

Liewe gemeente, hoor julle hoe dieselfde God wat sy volk in die Ou Testament op berge ontmoet het, hierdie patroon voortsit, en elke keer Homself nog verder bekend maak, sy verbond nog meer bevestig, Homself as Regter aankondig?

Wanneer Jesus die groot klomp mense sien, Jode, Romeine, Grieke, rykes uit Judea, armes uit Jerusalem, weduwees, kinders, soldate, Skrifgeleerdes, vissermanne, tollenaars, stap Hy teen die berg uit en gaan sit.
Waarna kan ons uitsien in die weke wat voorlê soos ons deur die preek op die berg werk?
Ons kan ŉ ontmoeting tussen die hemel en die aarde verwag.
Ons kan verwag dat Jesus sy heiligheid ten toon sal stel, dat hy sy wil op so manier gaan bekend maak dat mense sal weet hoe om daarvolgens te lewe.
Ons kan verwag dat Hy as Regter uitsprake sal maak wat lewens verander.
Ons kan verwag dat Hy sal praat oor die Koninkryk van die hemel.
Ons kan verwag dat Hy daarop sal aandring dat mense na sy woorde sal luister.

Nog ŉ voorsmakie:
Mat 5:18 “Dit verseker Ek julle: Die hemel en die aarde sal eerder vergaan as dat een letter of letterstrepie van die wet sal wegval voordat alles voleindig is.”
“Julle het gehoor dat daar gesê is: ...........Maar Ek sê vir julle:”
Mat. 6:19 “Moenie vir julle skatte op die aarde bymekaarmaak waar mot en roes dit verniel ..... nie, Maak vir julle skatte in die hemel bymekaar.....”
Mat. 7:21 “Nie elkeen wat vir My sê: ‘Here, Here,’ sal in die koninkryk van die hemel ingaan nie, maar net hy wat die wil doen van my Vader wat in die hemel is.”

Maar wat maak ons dan nou met hierdie kennis oor berge?
Geliefdes, vanoggend moet ons leer dat dit dieselfde God is wat duisende jare met sy volk ŉ pad gestap het, van berg tot berg (en ja ook baie ander plekke) sodat hulle Hom en sy wil kan leer ken.
Ons moet leer dat dit die God is wat steeds sy verbond bevestig, dat Hy dieselfde Regter is wat ook oor jou en my oordeel.
Ons moet leer dat dit nooit oor die berg of die stad as eindbestemming gaan nie, maar oor die verhouding met die Koning en Skepper van berge en stede.
Ons moet leer dat ons nie sy woorde moet afwys nie, maar ons diep en innig daaraan moet steur. 
Ons moet leer dat dit nie maar net hemel en aarde is wat ontmoet nie, maar dat die hemelse die aardse kom oopbreek het deur die koms van ons Here Jesus.

Ons leer dat die Here Jesus vir ŉ tyd lank tussen hemel en aarde aan ŉ kruis gehang het toe nie een Hom wou hê nie.
Net so leer ons in die tyd wat voorlê tot ons Hemelvaart vier, dat Hy ook die pad na die hemelse vanaf die aarde oopgebreek het.

Sal ons ons dan nie steur aan hierdie preek op die berg waar Hy nasies en volke, ja ook vir jou en my bymekaar roep om na sy wil te luister en te leer hoe ons moet lewe nie?

Slot:
Ps. 121 – Ek kyk op na die berge, waar sal my hulp vandaan kom? My hulp is van die Here wat hemel en aarde gemaak het.
Amen.

